
INAIk aukera-berdintasuneko agenteen kontratazioa finantzatu die hamabi udaletxe eta lau mankomunitateri

Lanbide-irudi hau funtsezkoa da udaletan emakume eta gizonen artean egiazko berdintasuna lortzeko
Osteguna, 2008ko abuztuak 14. Nafarroako Gobernuak, Berdintasunerako Nafar Institutuaren (INAI) bitartez, 206.761 € ordaindu dizkie aurten Foru-Erkidegoko hamabi udaletxe eta lau mankomunitateri aukera-berdintasunerako agenteak kontratatzeko. 
Gauzak horrela, 2008 urtean, deialdiak zehaztutako irizpideen arabera, berdintasunerako agente bat lehen aldiz kontratatuko duten lau udalerriak honako hauek dira: Antsoaingo Udala, Elizagorriko Gizarte Zerbitzuen Mankomunitatea, Lodosa, Mendabia, Sartaguda eta Sesma, Ultzamako Gizarte Zerbitzuen Mankomunitatea (Ultzama, Basaburua, Atez, Anue, Odieta eta Lantz) eta Berriozarko Udala. Horretarako, Nafarroako Gobernuaren B mailaren pareko den oinarrizko soldataren %75eko diru-laguntza jaso dute. Langile hauek kontratatzeko Nafarroako Enplegu Zerbitzuak, INAIren laguntzarekin, langabezian edo lanbidea hobetzeko egoeran dauden pertsonei beharrezkoak diren proba teknikoak egin dizkiete, urtebeteko epean lanpostu berri horietan arituko diren langileen zerrenda egiteko. 
INAIren ustez, genero-berdintasuna lortzeko ezinbestekoa da Nafarroako toki-erakundeen konpromisoa bultzatzea aukera-berdintasunari dagokionez. Horixe da, hain zuzen, Nafarroako Foru-Erkidegoko 2006-2010 Emakume eta Gizonen Berdintasunaren I. Planaren helburuetako bat. Zentzu horretan, prozesu hau aurrera eramateko ezinbestekoak dira gai honetan espezializatutako langileak. 

 
Aukera-berdintasunerako agentearen lanbide-irudia sustatzea eta sendotzea INAIren helburu estrategikoetako bat da. Izan ere, egiazko berdintasuna lortzeko, beharrezkoak dira prozesu horren baitan pertsonak, ekintzak eta metodoak, aipatu prozesua areagotzearren. 
Une honetan, berdintasunerako agente bat duten toki-erakundeak honako hauek dira: Ablitas, Azagra, Bortzirietako Mankomunitatea, Cintruénigo, Corella, Uharte, Los Arcos, Murchante, Azkoien, Tutera, Atarrabia, Zizur Nagusia, Altsasu, Burlata, Lizarra eta Iruña. Azkeneko lauetan bakarrik da finkoa kontratazioa. 
Genero-ikuspegia kontuan hartzea


Udal mailako aukera-berdintasunerako agentearen lanbide-irudia ezinbestekoa da egiazko berdintasuna lortzeko. Berdintasunerako agentearen funtzioen artean honako hauek nabarmentzen dira: udaletako aukera-berdintasun plana udaleko arlo eta agente sozial ezberdinekin modu parte-hartzailean eta koordinatuan diseinatu, kudeatu eta ebaluatzea; udalaren esku-hartze arloetan, udal arauditik hasita eta aurrekontuen elaboraziora arte, genero-ikuspegiaren pixkanakako ezarpena diseinatu, sustatu eta ebaluatzea; eta udal administrazio arloei aholku eman eta beraiekin lan egitea, emakumeen bazterketa egoerak prebenitu, agerian jarri eta zuzentzeko, eta egiazko berdintasunaren aldeko jarduerak sustatzeko berdintasun planean jasotako ekintza positiboak garatu eta ezartzeko. 
Gainera, baditu beste funtzio batzuk ere: edonorentzako aukera-berdintasunari buruzko sentsibilizazio, informazio eta prestakuntza programak kudeatzea eta aukera-berdintasunaren planean parte hartzen duten lagunentzat; administrazio eta emakume talde eta agente sozialen artean bitartekaritza eta parte-hartzearen alde egitea eta hori sustatzea, aukera-berdintasunaren planean jasotako jarduerak garatzeko; eta aukera-berdintasun planaren garapena beste plan orokorrago batzuekin koordinatzea, esaterako, Nafarroako Foru Erkidegoko 2006-2010 Emakume eta Gizonen Berdintasunaren I. Planarekin.

Kontratazioen finantzaketa ez da INAIk berdintasunerako agenteen lanbide-irudia sustatu eta finkatzeko martxan jarri duen jarduera bakarra. Programa hau osatzeko beste hainbat jarduera burutzen dira, esaterako, bereziki prestaturiko “Genero eta esku-hartze Publikoa” gaiari buruzko 150 orduko prestakuntza-programa baten diseinu, finantzaketa eta koordinazioa. Prestakuntza hau toki-erakundeek eta Nafarroako gobernuak kontrataturiko hogei lagun egiten ari dira eta helburua berdintasun politiken sustapen eta kudeaketarekin erlazionaturiko funtzioak egitea da. Beste jardueratako bat  jabekuntza kolektiboaren prestakuntza-programa da, Nafarroan berdintasun agente eta profesionalen sarea eratzeko behar diren baldintzak sortzea helburu duena. 
Horrez gain, banakako coaching programa egiten ari dira, eta bertan Nafarroako zazpi berdintasun agente ari dira parte hartzen. Espainian aitzindari den programa hau osatzeko, tokiko aukera berdintasuna sustatzera bideratutako beste jarduera batzuk egiten dira, besteak beste, udal langile politikoekin aukera- eta genero-berdintasunean prestakuntza, Kontziliazioaren aldeko Tokiko Hitzarmenen programaren barruan. 24 tokiko erakunderen parte-hartzea duen programa honen bidez, laneko, familiako eta norberaren bizitzaren kontziliazioari heltzen zaio, tokiko lidergoa eta kontzertazio sozialaren ikuspegitik. Kontziliazioaren aldeko tokiko hitzarmena sinatuta duten tokiko erakundeek, kontziliazioarekin erlazionaturiko jarduera multzoa egiteko konpromisoa dute, enpresa, ikastetxe, elkarte edo sindikatuekin batera. Aipatu jarduerak udalerri bakoitzaren errealitatera egokituta daude eta erantzukidetasunaren aldekoak dira. Honenbestez, zaintzaren etikaren ikuspegitik, INAIk kontziliazioaren aldeko tokiko hitzarmenean parte hartzen duten langile politiko eta teknikoen prestakuntza, sinatze prozesuan laguntza teknikoa, eta hitzarmenaren mantentzea, bere argitaratzea eta udalek martxan jarri eta euren hitzarmenean hartu dituzten konpromisoekin erlazionatzen diren jarduerak finantzatzen ditu. Honenbestez, kontziliazioarekin eta denbora kudeatzeko era berriekin zerikusia duen kontziliazio prestakuntza eta sentsibilizazio zerbitzuak finantzatzen dira, besteak beste. Horrez gain, INAIk udalerri bakoitzeko genero-berdintasunaren alde egiten duten udal proiektu ezberdinak ere finantzatzen ditu. 
Azkenik, gogoratzekoa da INAIk, sentsibilizazioaren alorrean, tokiko erakundeekin bi kanpaina egiten dituela. Horietako bat festa patronalak direla eta egiten da, eta helburua erantzukidetasunaren eta sexu-eraso eta jazarpena prebenitzearen alde egitea da.

2008an 70 baino gehiago dira kanpaina honekin bat egin duten udalak. Horrez gain, azaroaren 25ean, emakumeen aurkako indarkeriaren kontrako nazioarteko egunean, INAIk ekintza proposamena bidaltzen die udalei, azken hauek bat egin dezaten, besteak beste, indarkeria matxistaren ondorioz erailtzen duten emakume bakoitzeko kanpai deia egitea.   

